
Працяг на стар. 2 ▶

На хвалі адзінства

На гэтым тыдні ў жыхароў Полацкага раёна сапраўды святочная эстафета: 13—14 студзеня зусім нечакана Наваполацк стаў 14-м горадам 
на маршруце рэспубліканскай грамадска-культурнай акцыі «Марафон адзінства», а 15 студзеня для вернікаў усёй краіны пасля рэкан-

струкцыі зноў расчыніў дзверы Спаса-Праабражэнскі храм на тэрыторыі Спаса-Ефрасіннеўскага стаўрапігіяльнага жаночага манастыра. 
Рэспубліканская грамадска-культурная акцыя «Марафон адзінства», якая па шматлікіх просьбах гараджан на два дні завітала ў горад-

нафтавік, аб’яднала прадстаўнікоў розных пакаленняў і прафесій на 16 пляцоўках.
Традыцыйна праграма «Марафону» была насычана выстаўкамі. Так, новапалачане змаглі ўбачыць калекцыю падарункаў Прэзідэнта 

Рэспублікі Беларусь ад працоўных калектываў. Сярод іх — мадэлі сельскагаспадарчай, пажарнай тэхнікі, макет беспілотніка, макеты 
буйных беларускіх мастоў, беларуская нафта і айчынны ізумруд, сімвалічны ключ ад трох новых станцый метро ў Мінску, вялікая грам-
нічная свечка ад перадавікоў аграпрамысловага комплексу Беларусі ды іншыя. Здзіўлялі прыгажосцю і нестандартным выкананнем 
шматлікія пано і карціны. Сярод самых папулярных — партрэт Аляксандра Лукашэнкі з яго знакамітых цытат. 

Праект «Разам працуем, разам спяваем!» на ААТ «Вымяральнік».

У зале Музея гісторыі і культуры Наваполацка 
была арганізавана выстаўка «Адзінства наро-

даў — залог Вялікай Перамогі», створаная Белару-
скім дзяржаўным музеем гісторыі Вялікай Айчыннай 
вайны. Яна ўяўляла сабой 16 унікальных планшэтаў 
з інфармацыяй і аб’ёмныя экспанаты з фондаў музея. 
Усе ахвотныя змаглі ўбачыць прадметы, знойдзеныя 
на месцах баёў у Брэсцкай крэпасці, асабістыя рэчы 
арганізатараў беларускага партызанскага руху Пятра 
Міронавіча Машэрава і Аляксандры Нікіфараўны  
Захаравай, ўраджэнцаў Віцебскай вобласці, якія выз-
валялі Беларусь. 

Па словах дырэктара музея Уладзіміра Варапаева, 
перасоўныя выстаўкі дазваляюць пазнаёміць з гісто-
рыяй тых людзей, хто не можа асабіста наведаць му-
зей. «У Наваполацку да нас прыходзіў ветэран і казаў, 
як важна распавядаць пра вайну. Бо не кожны можа 
дабрацца да Музея гісторыі Вялікай Айчыннай вайны  
і ўбачыць экспазіцыю. Таму мы стараемся, каб такія 
выстаўкі праводзіліся як мага часцей», — дадаў ён.

На ўнікальнай выстаўцы «Погляд за гарызонт», 
якая была арганізавана Нацыянальнай акадэміяй на-
вук на базе Полацкага дзяржаўнага ўніверсітэта імя 
Ефрасінні Полацкай, можна было пазнаёміцца з най-
ноўшымі распрацоўкамі ў сферы генетыкі, новымі ма-
тэрыяламі, сярод якіх былі шматслойныя плёначныя 
электрамагнітныя экраны, монакрышталі і аграненыя 
ювелірныя ўстаўкі са штучна выгадаванага ізумруду  
і авіякасмічнымі тэхналогіямі. Рэктар ПДУ Юрый Ра-
маноўскі адзначыў, што для ВНУ вялікі гонар прымаць 
не проста гасцей, а сяброў з НАН. «Мы актыўна су-
працоўнічаем з НАН, у нас ёсць сумесныя праекты,  
якія ў тым ліку прадстаўлены на выстаўках «Мая Бела-
русь» і «Погляд за гарызонт», і мы ганарымся вынікамі, 
якія маем», — распавёў кіраўнік універсітэта.

Выстаўка БелТА «Паралельныя сусветы» працавала 
ў ГЦ «Голд». Экспазіцыя наглядна дэманстравала два 

супрацьлеглыя падыходы да развіцця краіны: ства-
ральны шлях дзяржавы і разбуральны курс апазіцыі за 
апошнія дзесяцігоддзі незалежнай Беларусі. Карыста-
лася папулярнасцю яшчэ адна экспазіцыя БелТА «Бе-
ларусь. Узлёт» — на 40 плакатах было паказана мінулае  
і сучаснае жыццё беларусаў праз бытавыя рэчы: як ра-
ней не хапала дзіцячых садкоў, як аўтамабіль быў вя-
лікай раскошай, як на прылаўках крам не было праду-
ктаў. І іншы бок — што сёння і ў якім дастатку маем мы.

Не абмінулі горад-нафтавік і два буйныя праекты 
«Марафону», прысвечаныя працаўнікам заводаў і фа-
брык. «Адну справу робім» і «Разам працуем, разам 
спяваем!». У рамках першага сустрэліся два партнёр-
скія прадпрыемствы — філіял Наваполацкай ЦЭЦ 
РУП «Віцебскэнерга» і КУП «Жыллёва-рамонтная экс-
плуатацыйная арганізацыя», а таксама ААТ «Будаўніча-
мантажны трэст № 16 г. Наваполацка» і Наваполацкі 
філіял абласнога дзяржаўнага ўнітарнага праектнага 
прадпрыемства «Інстытут Віцебскграмадзянпраект». 
Прадпрыемствы даўно і цесна супрацоўнічаюць у галі-
не будоўлі, агульнымі намаганнямі ствараюць аб’екты 
рознай складанасці. Сустрэцца вось так у святочнай 
атмасферы ў прадпрыемстваў-калег атрымліваецца 
рэдка, таму «Марафон» даў калектывам разам адпа-
чыць і абмеркаваць планы на будучыню.

Праект «Разам працуем, разам спяваем!» вельмі ча-
калі на прамысловых флагманах Наваполацка, і рэс- 
публіканская акцыя не магла іх прамінуць. Цэхі адкры-
тых акцыянерных таварыстваў «Нафтан», «Палімір», 
«Вымяральнік», «Белсплат» 13 і 14 студзеня на некаль-
кі гадзін ператварыліся ў сапраўдныя канцэртныя 
пляцоўкі, на якіх для нашых рабочых выступілі зор-
кі беларускай эстрады — Аляксандра Мелех, Валерый 
Шмат, Вольга Булай і іншыя. 

— Вельмі здорава, што «Марафон адзінства» даехаў 
да Наваполацка. Мы, жыхары горада, пра гэта вель-
мі прасілі, і вось мары спраўджваюцца. Канцэрт на  

родным прадпрыемстве — гэта ўвогуле агонь! Бачы-
це, як шчыра завадчане рады, якімі апладысментамі 
сустракаюць кожную песню?.. Такое не адыграеш на 
камеру: для нас гэта сапраўднае свята, — падзялілася 
эмоцыямі мантажнік радыёэлектроннай апаратуры  
і прыбораў ААТ «Вымяральнік» Кацярына Лук’янава. 

Фінальным акордам «Марафону адзінства» стаў 
святочны канцэрт Прэзідэнцкага аркестра Рэспублікі  
Беларусь «Калі адзіныя мы», у якім узялі ўдзел Бела-
рускі дзяржаўны ансамбль «Песняры», гурт «Аўра»,  
Валерый Шмат, Жанэт, «Ружовыя ружы», Ганна Благава  
і іншыя беларускія артысты.

— 17 верасня старт гэтай грамадска-культур-
най акцыі даў наш Прэзідэнт Аляксандр Рыгоравіч  
Лукашэнка ў горадзе Мінску. І за гэты час гэты ма-
рафон пабываў у розных гарадах нашай краіны, што  
дазволіла нам чарговы раз адчуць, наколькі мы адзі- 
ныя. Адзіныя ў імкненні захаваць сваю краіну не-

залежнай, суверэннай. Мы ганарым-
ся сваёй гісторыяй. Подзвіг працаў- 
нікоў-новапалачан у тым, каб умацоў-
ваць эканоміку свайго горада, нашай  
Віцебскай вобласці і ўмацоўваць эка-
номіку ў цэлым нашай рэспублікі, — 
звярнулася да шматтысячнай залы 
Старшыня Савета Рэспублікі Наталля 
Качанава.

«Марафон адзінства» змог пакінуць 
у сэрцы кожнага жыхара і госця Нава-
полацка самае галоўнае — веру і ўпэў-
ненасць у тым, што беларусы — моцны 
народ, які разам пераадольвае цяжкасці 
і разам радуецца поспехам. А рэспуб- 
ліканская грамадска-культурная акцыя 
едзе далей. Наступны прыпынак — 
Гродна.

Аляксандра ГВОЗДЗЕВА
Фота БелТА

Заканчэнне. Пачатак на 1-й стар.

Фота БелТА.

